
პანდემია და მისი თანმდევი ეკონომიკური შოკები გავლენას მოახდენს მსოფლიო შრომის ბაზრებზე სამი მიმართულებით, როგორიცაა უმუშევრობა, სამუშაოს ხარისხი (ხელფასები და წვდომა სოციალურ დაცვაზე) და გავლენა მოწყვლად კატეგორებზე. შრომის საერთაშორისო ორგანიზაციის გათვლებით, მსოფლიოში დაახლოებით 24.7 მილიონი ადამიანი დაკარგავს სამუშაო ადგილს, რაც გლობალური უმუშევრობის დონეს მაქსიმალურად გაზრდის. კრიზისის დროს ადამიანზე ორიენტირებული პოლიტიკის ზომების გატარება ყველაზე მნიშვნელოვან როლს თამაშობს და ისინი მოქალაქეთა ჯანმრთელობის დაცვასთან ერთად ორიენტირებული უნდა იყოს ეკონომიკურ მხარდაჭერაზე, როგორც მოთხოვნის, ისე მიწოდების დონეზე, ეკონომიკის აღდგენის გეგმის განხორციელების პარალელურად, დროებითი ფულადი კომპენსაციებით მოქალაქეთა უზრუნველყოფა მნიშვნელოვნად შეუწყობს ხელს მათი მოწყვლადობის შემცირებას, მინიმალური საჭიროებებით უზრუნველყოფას და მათ მომზადებას შრომის ბაზარზე დასაბრუნებლად. სწორედ ამ მიზნით მთავრობის ანტიკრიზისული გეგმა მიზნად ისახავს გაატაროს დროებითი ზომები და  დაეხმაროს უმუშევრად და შემოსავლის გარეშე დარჩენილ საქართველოს მოქალაქეებს.
ხელისუფლების ანტიკრიზისული გეგმაში გათვალიწინებულია მოქალაქეების ყველა ის კატეგორია, რომელსაც ზიანი მიაყენა პანდემიამ. კრიზისის მიმართ ყველაზე დაუცველი პირების შემოსავლების შესანარჩუნებლად სოციალური დაცვის სწრაფი ღონისძიებების გარეშე, რთულია პანდემიით მიყენებული ზიანის შემსუბუქება. შესაბამისად, ერთ-ერთ მნიშვნელოვან დროებით ზომას ფულადი კომპენსაციის გაცემა წარმოადგენს. ანტიკრიზისული ეკონომიკური გეგმის თანახმად,  კომპენსაციის მიღების უფლება აქვს დაქირავებით დასაქმებულებს, რომლებმაც დაკარგეს სამსახური ან გაუშვეს უხელფასო შვებულებაში და ასევე თვითდასაქმებულების ორ კატეგორიას.
დაქირავებით დასაქმებული პირები, რომლებმაც აღნიშნულ პერიოდში დაკარგეს სამსახური ან იმყოფებიან უხელფასო შვებულებაში, საქართველო მთავრობისგან მიიღებენ ყოველთვიურ კომპენსაციას 200 ლარის ოდენობით, 6 თვის განმავლობაში. არსებული პროგნოზებით, აღნიშნული დამხარებით სავარაუდოდ ისარგებლებს დაახლოებით 350 ათასზე მეტი მოქალაქე, რისთვისაც ბიუჯეტიდან დაიხარჯება 460,0 მლნ ლარამდე.
[bookmark: _GoBack]გარდა ამისა, ერთჯერადი კომპენსაციის მიღება, შეეძლებათ თვითდასაქმებულებს, რომლებიც ეწეოდნენ ეკონომიკურ საქმიანობას და პანდემიის შედეგად გამოწვეული გარემოებების გამო შეწყვიტეს საქმიანობა.  თვითდასაქმებულები გაიმიჯნებიან  ორი კატეგორიად: 
1. ფიზიკური პირები, რომლებიც რეგისტრირებულნი არიან შემოსავლების სამსახურში;
2. ფიზიკური პირები, რომლებიც ეწეოდნენ ეკონომიკურ საქმიანობას ან/და ჰქონდათ შემოსავალი, თუმცა არ არიან რეგისტრირებული შემოსავლების სამსახურში. 
თითოეულ ასეთ მოქალაქეს სახელმწიფო გაუწევს 300 ლარიან დახმარებას და ამ მიზნით ბიუჯეტიდან გამოიყოფა 75 მლნ ლარი.
კომპენსაციის გაცემას უზრუნველყოფს სსიპ დასაქმების ხელშეწყობის სახელმწიფო სააგენტო, რომელიც დასაქმების ხელშეწყობის მიმართულებით საქართველოს მთავრობის მიერ გადადგმული კიდევ ერთი მნიშვნელოვანი ნაბიჯია. სააგენტოს მიზანია დასაქმების და შრომის ბაზრის  აქტიური პოლიტიკის  გატარება, მათ შორის საზღვარგარეთ ლეგალური დასაქმების (ცირკულარული მიგრაცია) შესაძლებლობის შექმნა.
მოქალაქეებზე ზრუნვის პროგრამა წარმოადგენს მოსახლეობის მნიშვნელოვან მხარდაჭერას საქართველოს მთავრობის მხრიდან, ეკონომიკური კრიზისით გამოწვეული სიღარიბის გაზრდილი რისკების შესამცირებლად.  





